
“நீங்க ஏன் முத்தையா இதையெல்லாம் எடுத்துட்டிருக்கீங்க?”


கீழே ஆங்காங்கே சிதறிக் கிடந்த பேப்பர் பிளேட் கப் மற்றும் ஐஸ்கிரீம் கப்களை ஒரு பெரிய பாலிதீன் கவரில் சேகரித்துக் கொண்டிருந்தவரிடம் கேட்டான் ஷ்யாம் சுந்தர்.


அப்பொழுது தான் காம்பவுண்டுக்குள் நுழைந்து பைக்கை விட்டு இறங்கிக் கொண்டே கேட்டவனை நிமிர்ந்து பார்த்தான் முத்தையன்.


“வாங்க சின்னய்யா, சும்மா வீட்டுக்கு முன்னாடி கிடக்கறத மட்டும் எடுத்துடலாம்னு...”


“பரவாயில்ல நீங்க விட்ருங்க, காலைல கூட்றவங்க வந்து எடுத்துக்கட்டும்.”


“சரிங்கய்யா.”


“என்ன வீட்ல யாருமில்ல போலிருக்கு” என்றான் ஷ்யாம்சுந்தர்.


“ஆமாங்கய்யா ஐயாவும் அம்மாவும் கல்யாணத்துக்குப் போயிருக்காங்க. அண்ணாவும் அண்ணியும் இப்பக் கொஞ்சம் முன்னாடிதான் வெளிய கிளம்பிப் போனாங்க, பாப்பா அவங்க ரூம்புல படிச்சுட்டிருக்காங்க.”


“சரி முத்தையா மதியமும் சாப்பிடாததால பசி உயிர் போகுது, சீக்கிரம் டிஃபன் எடுத்து வைங்க ரெண்டு நிமிஷத்துல வர்றேன்.”


“இதோ போறேங்கய்யா” என்று வேகமாக உள்ளே விரைந்தான் முத்தையன்.


சொன்னது போல இரண்டு நிமிடங்களில் டைனிங் ஹாலுக்கு வந்துவிட்டிருந்த ஷ்யாம்சுந்தர், அங்கு கைகளைப் பிசைந்து கொண்டு பயம் கலந்த தயக்கத்துடன் நின்று கொண்டிருந்தவரைப் பார்த்தான்.


“என்ன முத்தையா?”


“ஐயா டிஃபன் எல்லாம் தீந்துடுச்சுங்களே...”


“என்னது டிஃபனே தீந்துடுச்சா? அப்ப சாப்பிட ஒன்னுமில்ல போய்ட்டு வாங்கன்றீங்களா?” என்று சிரித்துக் கொண்டே கேட்டான் ஷ்யாம்சுந்தர்.


பசியோடு நின்று கொண்டிருந்த தனது சின்னய்யாவைப் பார்க்க பயமாக இருக்க, “ஐயா உங்க அண்ணி வீட்லிருந்து அப்புறம் அவங்க ஃப்ரண்ட்சுன்னு எதிர்பார்த்தத விடவும் நிறையப் பேர் வந்துட்டாங்க அதான்...”


அன்றைக்குத் தனது அண்ணன் அண்ணியுடைய திருமண நாள்.


அதற்கு அவர்கள் நிறையப் பேரை அழைத்திருந்ததும் ஷ்யாம்சுந்தருக்குத் தெரிந்தது தான், அதற்காக வீட்டில் இருப்பவர்களுக்குக் கூடப் போதாத அளவுக்கா உணவு சமைப்பது.


“ஐயா ஒரு பத்து நிமிஷம் மட்டும் உக்காந்திருக்கீங்களா சட்னிய அறைச்சு தோசக்கல் வைச்சுடறேன்.”


அங்கு டைனிங் டேபிள் மேல் மூடி வைக்கப்பட்டிருந்ததைத் திறந்து பார்த்துக் கொண்டிருந்தவன், “பரவாயில்ல முத்தையா மதியம் செஞ்சதெல்லாம் அப்படியே இருக்கும் போலிருக்கு இதையே சூடு பண்ணி எடுத்துட்டு வாங்க” என்றான்.


“இருந்தாலும் பழச...”


முத்தையன் தயங்க, “நான் மதியம் சாப்பிடாததால எனக்கு இது புதுசுதான். சீக்கிரம் சூடு பண்ணி எடுத்துட்டு வர்றீங்களா?” என்றான்.


தனது சின்னய்யாவின் குரலில் சற்று அழுத்தம் தெரிய, “சரிங்கய்யா” என்ற அதற்கு மேல் எதுவும் பேசாமல் இரண்டு நிமிடங்களில் அனைத்தையும் சூடு செய்து எடுத்து வந்திருந்தான்.


ஆனால் அவருடைய மனம் தான் தவித்துக் கொண்டிருந்தது, இருந்திருந்து இப்படியா சின்னவருக்கே உணவில்லாமல் போவது. அதிலும் சின்னத்தனமோ சிக்கனமோ எப்பொழுதுமே சிறிதும் இல்லாத இந்த வீட்டில்.


அனைத்திற்கும் காரணமான அந்த வீட்டு மருமகளான இந்துமதியின் மேல் எரிச்சல் கூட வந்து விட்டிருந்தது முத்தையனுக்கு.


வீட்டில் சிறியவருக்கு உணவு வேண்டுமென்ற எண்ணம் சிறிதும் இல்லையே, இப்படியா துடைத்து வைத்ததைப் போல அனைத்தையும் அவர்களது சொந்தங்களுக்கும் தோழிகளுக்கும் கட்டிக் கொடுத்தனுப்பி விடுவது.


இப்படி மற்ற அனைவரும் சாப்பிட்டு முடித்துவிட்டு அந்த அம்மாவுக்கு மட்டும் எதையும் இல்லாது செய்திருந்தால், வீடு இரண்டு பட்டிருக்காதா?


எப்பொழுதுமே அனைத்தும் சரியாக நடந்தாக வேண்டுமென்று நினைக்கும் சின்னவர் கூட, இப்பொழுதெல்லாம் நிறைய விஷயங்களைக் கண்டும் காணாமல் விட்டுவிடுவது புரிந்தது, அதாவது பெருந்தன்மையாக.


அதிலும் ஷ்யாம்சுந்தரைப் பொறுத்தவரை என்ன நடந்தால் நமக்கென்ன என்று பொறுத்துப் போகும் குணம் கொண்டவனல்ல என்பதால், இதே நிலை தொடர்ந்தால் எங்கே பிரச்சனை ஒரு நாள் வெடித்து விடுமோ என்ற பயம் கடந்த சில நாட்களாக அவருக்கு நிறையவே வந்து விட்டிருந்தது.


“ஸ்மிர்த்தி சாப்டாச்சா முத்தையா.”


“ஆச்சுங்கய்யா.”


உணவு உள்ளே போகும் வேகத்திலேயே அவனுடைய பசியின் அளவு தெரிந்தது, பாவம் நேரங்காலம் பாராது கொஞ்ச நஞ்ச உழைப்பா.


“சரி முத்தையா நீங்களும் இப்படியே உக்காந்து முதல்ல சாப்பிடுங்க.”


“இல்லைங்கய்யா, நான் எல்லாத்தையும் ஒதுக்கி வெச்சுட்டு என்னோட வழக்கமான நேரத்துக்கே சாப்பிட்டுக்கறேன்.”


“ஏதோ ஒன்னு, ஆனா நேர நேரத்துக்கு கரெக்டா சாப்பிடுங்க.”


“சரிங்கய்யா, உங்களுக்குக் குடிக்கறதுக்கு...”


“எப்பவும் போல சூடா ஒரு டம்ளர் பால் ஃப்ளாஸ்க்ல ஊத்தி வெச்சுடுங்க” என்று ஹாலுக்கு வந்திருந்தவன், ரிமோட்டை எடுத்து டி.வியை ஆன் செய்தான்.


பக்கத்து அறையில் சற்று சத்தமாகப் பரிட்சைக்குப் படித்துக் கொண்டிருக்கும் தங்கையின் குரல் கேட்டது, விட்டால் இப்படியே காலை வரை படித்துக் கொண்டிருந்துவிட்டுக் காலையில் குளித்துக் கிளம்பி பரிட்சைக்கும் சென்று விடுவாளென்று சிரிப்புக் கூட வந்தது.


பத்து நிமிடங்களில் எழுந்து தன் அறைக்குச் சென்றவன், பிறகு ஆஃபீஸில் இருந்து கொண்டு வரப்பட்ட பைல்களைப் பார்க்க ஆரம்பித்திருந்தான்.


ஷ்யாம்சுந்தர் அந்த வீட்டின் இளைய ஆண் மகன். ஒரு அண்ணன், ஒரு தங்கை என அவனுடன் பிறந்தவர்கள் இரண்டு பேர். அண்ணன் ராஜ் பிரபாகருக்கு மூன்று ஆண்டுகளுக்கு முன்பு திருமணம் முடிந்திருக்க, அவர்கள் இருவருக்கும் இளையவளான தங்கை ஸ்மிர்த்தி இன்ஜினியரிங்கை முடிக்கும் தருவாயில் இருந்தாள்.


அவர்களுடையது சொந்தத் தொழில். பம்ப் இன்டஸ்ட்ரி ஒன்றை மிகப்பெரிய அளவில் நடத்தி வந்தார்கள்.


அந்த வீட்டின் தலைவரான கிருபாகரன் தான் அந்தத் தொழிலைத் தோற்றுவித்தார் என்றாலும், அவருடைய மகன்கள் இருவரும் தங்களது இன்டஸ்ட்ரியைக் காலத்திற்குத் தகுந்தாற் போல பல மடங்கு விஸ்தரித்து தரத்திற்கும் எந்தக் குறைவும் வந்துவிடாமல் நாளுக்கு நாள் விற்பனையை அதிகமாக்கிக் கொண்டே போனார்கள்.


பொதுவாக வெளியில் இருந்து பார்ப்பவர்களுக்கு அப்படித் தோன்றும் என்றாலும், அந்த அளவிற்கு அவர்களுடைய தொழில் அடைந்திருக்கும் முன்னேற்றத்தின் பெரும்பங்கு ஷ்யாம்சுந்தரையே சாரும்.


இரவு பதினோரு மணி வரை கம்பெனி வேலைகளைப் பார்த்துக் கொண்டிருந்தவன், அதற்குப் பிறகே குளித்து பிரஸ் செய்துவிட்டுத் தூங்கப் போனான்.


எழுந்து குளித்து முடித்து ஆறு மணிக்கு அமுதா சமயலறைக்கு வந்த போது சமையல் வேலைகள் அனைத்தும் ஆரம்பமாகியிருந்தன.


“முத்தையா”


“அம்மா சொல்லுங்க” என்று வந்தவனிடம் “காபி ஒரு கப் குடு” என்றார்.


“இதோ போடறேம்மா.”


“ஐயாவுக்குக் குடுத்துட்டயா?”


“ஆமாம்மா, ஐயாவுக்கும் சின்னய்யாவுக்கும் அஞ்சு மணிக்கே குடுத்துட்டேன்.”


சில நிமிடங்களில் “எடுத்துக்கோங்கம்மா” என்று வந்த முத்தையாவிடமிருந்து காபியை வாங்கிக் கொண்டார் அமுதா.


“என்ன டிபன் செய்யப்போற?”


“பொங்கல் சட்னியும், பூரி மசாலும்மா.”


“அப்படியே கொஞ்சம் உப்புமாவும் செஞ்சுடு.”


“சரிங்கம்மா.”


“எல்லாத்தையும் தயார் பண்ணி எட்டு மணிக்குள்ள டைனிங் டேபிள்ல வெச்சுடு முத்தையா, இல்லன்னா சீக்கரம் கிளம்பறவங்க அரைகுறையா சாப்பிட்டுப் போவாங்க.”


“சரிங்கம்மா, அதுக்குள்ளயே முடிச்சுடறேன்.”


“சரி அப்ப நான் போய் பூத்தொடுத்து சாமி படத்துக்குப் போட்டு பூஜைய முடிச்சுட்டு வந்துடறேன்” என்று திரும்பியவரை மகள் அழைக்க, “வா ஸ்மிர்த்தி நைட் கொஞ்ச நேரமாவது தூங்கினயா?’ என்று கேட்டார்.


“அதெல்லாம், நல்லாத் தூங்கிட்டுக் காலைல நாலு மணில இருந்து தான் எழுந்து படிச்சுட்டிருக்கேன்.”


“நிஜமாவா?”


“அட ஆமாம் மம்மி, சின்னண்ணாதான் நைட் பதினோரு மணிக்குக் கண்டிப்பாத் தூங்கப் போயே ஆகணும்னு சொல்லிட்டு காலைல நாலு மணிக்கு எழுப்பிவிட்டார்.”


“ஓ, சரி போய் பூஸ்ட் குடிச்சுட்டு குளிக்கப் போ.”


“அதெல்லாம் எழுந்தப்பவே குடிச்சாச்சு, நான் போய் குளிச்சுட்டு வந்து டிபனே சாப்பிட்டுக்கறேன்” என்று ஸ்மிர்த்தி செல்லவும், அவளைத் தொடர்ந்து அவளுடைய பெரிய அண்ணன் ராஜ் பிரபாகர் வரவும் சரியாக இருந்தது.


ராஜ் பிரபாகருக்கும் காபி கலந்து கொண்டு வந்து கொடுத்த முத்தையன், அதற்குப் பிறகு வேகமாக டிபன் வேலைகளைப் பார்க்க ஆரம்பித்தான்.


“கண்ணா சாப்பிடாமையே எங்க கிளம்பிட்ட என்று வெளியே கிளம்புவதற்குத் தயாராக வந்த சின்ன மகனிடம் கேட்டார் பூத்தொடுத்துக் கொண்டிருந்த அமுதா.


“இங்க பக்கத்துல ஒரு வேல, ஒன்பது மணிக்குள்ள வந்துடறேம்மா” என்று தாய்க்கு பதில் சொல்லிக் கொண்டே வெளியே வந்திருந்த ஷ்யாம்சுந்தர் பைக்கை எடுத்துக் கொண்டு பறந்தான்.


எட்டு மணிக்குள் அனைத்து வேலைகளையும் முடித்திருந்த அமுதா, “ஸ்மிர்த்தி வந்து சாப்பிடு வா அப்புறம் லேட்டாயிடுச்சுன்னு ரெண்டு வாய் சாப்பிட்டு ஓடாத” என்று வந்து மகளை சாப்பிட அழைத்தார்.


“இதோ ஃபைவ் மினிட்ஸ்ல வர்றேன் மம்மி.”


“குட்மானிங் ஸ்வீட் கேர்ள்.”


“வாங்க அண்ணி குட்மானிங்.”


“ஸாரி அத்தை, நைட் ஸெகண்ட் ஷோ போய்ட்டு வந்து லேட்டாத் தூங்கினதால காலைல நேரத்துல எழுந்திருக்க முடியல” என்று வந்த மருமகளிடம் “அதனால என்னம்மா பரவாயில்ல” என்று சிரித்துக் கொண்டே சொன்னார் அமுதா.


தனக்கு எவ்வளவு நல்ல மருமகள் எழுவதற்கு லேட்டானதற்குக் கூட மன்னிப்புக் கேட்கிறாளே என்று பெருமையுடன் அமுதா நினைத்துக் கொண்டிருக்க, இல்லாவிட்டால் மட்டும் ஆறு மணிக்கு எழுந்து வந்து விடுகிற மாதிரி என்று ஸ்மிர்த்தியால் நினைக்காமல் இருக்க முடியவில்லை.


“பெஸ்ட் ஆஃப் லக் கேர்ள், எக்ஸாம் நல்லா எழுது.”


“தேங்க்யூ அண்ணி.”


“எங்க ‘ஹிந்து’வக் காணோம்” என்று தனது பெரிய அண்ணன் ராஜ் பிரபாகர் ஆங்காங்கே பார்த்துக் கொண்டே வர, “உங்களுக்கு முன்னாடி தான நிக்கறாங்க தெரியலையா அண்ணா” என்று அவனுடைய மனைவியைக் காட்டிக் கேட்டாள் ஸ்மிர்த்தி.


“நிறையப் படிக்காத மூள குழம்பிப் போய்டும்னு எத்தன தடவ சொன்னேன் கேட்டியா?”


“யாருக்கு எனக்கா?”


“பின்ன பேப்பரத் தேடினா, உன் அண்ணியக் காட்ற.”


“ஓ, சரி அப்படிப் பாத்தாலும் மூள எனக்கு மட்டும் குழம்பின மாதிரி தெரியல” என்று சின்னக்குரலில் சிரித்துக் கொண்டே சொன்ன தங்கையைப் பார்த்தான் ராஜ் பிரபாகர்.


“ஓ, அப்ப எனக்கும் சேத்து தான் மூள குழம்பிப் போய்டுச்சுன்னு சொல்றியா?”


“அச்சச்சோ அப்படின்னு நான் என் வாயால சொல்லல” என்று சிரித்தவள், “ரெண்டு ஹிந்து பேப்பர் எதுக்கு அவசியமில்லாமன்’னு அம்மா ஒன்ன எப்பவோ ஸ்டாப் பண்ணிட்டு வேற பேப்பர் வாங்க ஆரம்பிச்சுட்டாங்க. அது உங்களுக்குத் தெரியாதா?” என்று கேட்டாள் தங்கை.


“ஆனா உனக்குக் குழம்பிப் போனது கன்ஃபார்ம் தான்” என்று ஜாடையாய்த் தலையைத் தொட்டுக் காட்டித் தங்கையைப் பார்த்துச் சொன்னவன், “ஏன்னா வழக்கமில்லாத வழக்கமா எதிர்த்துக் கூடப் பேசறையே” என்றான்.


“சரி இப்ப அந்த ஒன்னும் தான் எங்க?” என்று கேட்ட தனது அண்ணனுக்கு, “அத மாமா படிச்சுட்டிருக்காருங்க அவர் குளிக்கப் போற நேரந்தான் நீங்க போய் வாங்கிக்கோங்க” என்ற அண்ணியின் பதில் ஸ்மிர்த்தியின் காதில் விழுந்தது.


தான் சாதாரணமாக சிரித்துப் பேசியதைக் கூடத் தனது பெரிய அண்ணன் தவறாக எடுத்துக் கொண்டதில் ஸ்மிர்த்தியின் மனதிற்குக் கஷ்டமாக இருந்தது.


இதுவே தனது சிறிய அண்ணனாக இருந்திருந்தால் தனக்குச் சரிக்கு சரியாக கேலி பேசியிருப்பதோடு அல்லாமல் உடன் சேர்ந்தும் சிரித்திருப்பார் என்று அவளால் நினைக்காமல் இருக்க முடியவில்லை.


மேலும் சிறிது நேரத்தில் அவள் கல்லூரிக்குக் கிளம்ப, வீட்டிலிருந்த மற்ற சிலரும் கூட வெளியே கிளம்புவ தற்காக அவரவர்களுடைய வேலைகளைப் பார்க்க ஆரம்பித்திருந்தார்கள்.


சொன்னது போல ஒன்பது மணிக்குள் வந்து விட்டிருந்த சிறிய மகனை சாப்பிட அழைத்தார் அமுதா.


“எல்லாரும் சாப்டாச்சாம்மா” என்று கேட்டுக் கொண்டே வந்து சாப்பிட அமர்ந்த மகனுக்குப் பரிமாறியவர், “ஆமாம்பா ஸ்மிர்த்தி எட்டரைக்குக் காலேஜ்க்கு கிளம்பிப் போனா, உங்க அப்பா கொஞ்சம் முன்னாடி தான் ஆஃபீஸ்க்குக் கிளம்பினார்” என்றார்.


“என்னப்பா இப்படி ஆளே இளைச்சுட்ட?”


“எல்லா அம்மாவும் வழக்கமா சொல்ற மாதிரிதான் நீங்களும் சொல்றீங்கன்னு நினைக்கறேன். ஏன்னா நான் இப்ப ரெண்டு கிலோ வெய்ட் அதிகம் தான் ஆகியிருக்கேன்.”


“அப்புறம் கண்ணா உங்கிட்ட ஒரு விஷயம் பேசணும்.”


“சொல்லுங்கம்மா.”


“நைட் உங்கப்பாவும் வரட்டும்” என்று தனது தாய் சொன்ன விதத்தில், அது தனக்குப் பெண் பார்ப்பதைப் பற்றித்தான் என்பது ஷ்யாம்சுந்தருக்குப் புரிந்தது.


சிறிது நேரத்தில் சாப்பிட்டு முடித்தவன் மேலும் சில நிமிடங்களில், கம்பெனிக்குக் கிளம்புவதாகத் தனது தாயிடம் சொல்லிக் கொண்டு புறப்பட்டான்.


நேராக வந்து கீ ஹேங்கரில் தொங்கிக் கொண்டிருந்த சாவியை எடுப்பதற்காகப் பழக்கதோஷத்தில் கையை நீட்டியிருந்தவன், அதற்குப் பிறகு தான் அங்கு எந்த சாவியும் இல்லையென்பதைக் கண்டான்.


அப்பொழுதுதான், அதாவது ஒரு சில வினாடிகளுக்கு முன்னர் தான் அங்கிருந்த கார் சாவியைத் தனது அண்ணி எடுத்திருப்பது தெரிய “எனக்குக் கார் வேணும்” என்று இந்துமதியைப் பார்த்துக் கேட்டான்.


அதை எதிர்பார்த்திருந்தாற் போன்று அடுத்த வினாடியே “அப்புறம் நானெப்படிப் போறது?” என்று பட்டென்று கேட்டாள் இந்துமதி.


“என் ஃப்ரண்ட் கல்யாண ரிசப்சனுக்குப் போறதுக்கு எனக்குக் கார் வேணும்” என்று தன் பாட்டுக்கு சொல்லிக் கொண்டவள், தான் அணிந்திருக்கும் ஆடைக்குப் பொருத்தமாகக் காலணிகளைத் தேர்ந்தெடுப்பதில் முனைந்தாள்.


“நான் ஆபீஸ் போய் இறங்கிட்டு உடனே டிரைவர் கிட்டக் கொடுத்தனுப்பிடறேன்.”


“ஏன் நான் வேணும்னா மண்டபத்துல போய் இறங்கிட்டுக் கார அனுப்பறேனே,” என்றாள் இந்துமதி.


கிழிந்தது. இன்னும் அரைமணி நேரத்திற்குள் போயாக வேண்டிய மீட்டிங்கிற்கு, இவர்கள் சென்று காரைத் திருப்பி அனுப்பும் வரை ‘ஆ’ என்று வாயைத் திறந்து கொண்டு காத்திருந்து செல்ல வேண்டுமாமா.


அங்கு நடந்து கொண்டிருந்த உரையாடலைக் கண்டு பயந்து போனார் அமுதா.


காலையில் ஒரு மீட்டிங்கின் முக்கியத்துவம் பற்றிக் கணவனும், மகனும் பேசிக் கொண்டது அந்த நேரம் பார்த்து நினைவிற்கு வந்தது அவருக்கு.


நீ வேண்டுமானால் வேறு எப்படியாவது போய் கொள்ளேன் என்று மருமகளிடம் சொல்வதற்காக அவர் வாயைத் திறக்கப் போகவும், எரிச்சலுடன் விடுவிடுவென்று மகன் அந்த இடத்தை விட்டுச் செல்லவும் சரியாக இருந்தது.


சிறிது கூட குற்ற மனப்பான்மையே இல்லாமல் எதையோ சாதித்து விட்டாற் போல இவளால் எப்படி சிரிக்க முடிகிறதென்று அமுதாவிற்கு மருமகளின் மேல் எரிச்சல் தான் வந்தது.


குடும்பத்திற்காக நேரங்காலம் பாராது உழைத்துக் கொண்டிருக்கும் சிறிய மகன் இப்பொழுதெல்லாம் தனது குணத்திற்கு நேர்மாறாக நிறைய விஷயங்களில் விட்டுக் கொடுத்து விடுவது புரிந்தது.


தான் நினைத்தது எதுவானாலும் அது நடந்தே ஆக வேண்டுமென்று நினைப்பவன் நிறைய மாறியிருக்கிறான், ஆனால் அந்த மாற்றமும் அவருடைய மனதிற்குள் பயத்தையே ஏற்படுத்தியது.


இது எத்தனை நாளைக்கு, திடீரென்று ஒரு நாள் பிரச்சனை வெடித்தால்.


அதோடு வீட்டில் அனைவருடைய உபயோகம் போக மேலும் ஒரு கார் அதிகப்படியாக இருந்தும் கூட இப்படியாகி விட்டதே என்ற ஆதங்கம் தான் அமுதாவிற்கு.


அதிலும் பார்க்கப் போனால் இந்தக் கார், அதாவது இப்பொழுது இந்துமதி தனக்கு வேண்டுமென்று எடுத்துச் செல்லும் கார் ஷ்யாமுடையது.


இதே ஷ்யாமுடைய இடத்தில் அவள் இருந்திருந்தால் ஏன் வேறு யார் இருந்திருந்தாலுமே கூட, அது அவர்களுடைய உரிமை என்னும் பட்சத்தில் கண்டிப்பாக விட்டுக் கொடுத்திருக்க மாட்டார்களென்றே அவருக்குத் தோன்றியது.


சின்னவனுக்கு எப்பொழுதுமே சின்னபுத்தி சிறிது கூடக் கிடையாது, அதோடு மிகுந்த பெருந்தன்மையும் கூட என்று நினைத்தவர், இனிவரும் நாட்களில் இந்த மாதிரி விஷயங்களில் மருமகளை சற்று எச்சரிக்கத்தான் வேண்டுமென்று நினைத்துக் கொண்டார்.


இந்துமதி மட்டும் நினைத்திருந்தால் இப்பொழுது அவள் தனது கணவனுடனே சென்று இறங்கியிருக்கலாம். அவளுடைய கணவனும் அதே வழியில் தான் செல்கிறான் என்பதோடு, பத்து நிமிடங்களுக்கு முன்னர் தான் கிளம்பியும் இருந்தான்.


இல்லையென்றால் கம்பெனிக்கு ஒரு போன் செய்திருந்தால், கால் மணி நேரத்தில் கூட ஏதாவது ஒரு காரை அனுப்பியிருப்பார்கள்.


அதுவும் இல்லையென்றால் பதினைந்து கிலோ மீட்டர் தூரத்தில் இருக்கும் அவளுடைய வீட்டில் சும்மா தூங்கிக் கொண்டிருக்கும் அவளுடைய காரை டிரைவரிடம் சற்று முன்னரே சொல்லி எடுத்து வரச் சொல்லியிருக்கலாம்.


அந்த வீட்டைப் பொறுத்த வரை இரவு மட்டும் முடிந்த அளவு அனைவரும் ஒன்றாக அமர்ந்துதான் உணவு உட்கொள்வது.


அனைவரும் சாப்பிட்டு முடித்துவிட்டு ஹாலுக்கு வந்திருக்க, தன்னறைக்குச் செல்வதற்காக மாடியேறப் போனான் ஷ்யாம்சுந்தர்.


பெற்றவர்கள் தன்னை அழைப்பது தெரிய திரும்பி என்னவென்பதைப் போலப் பார்த்தான்.


“உங்கூடக் கொஞ்சம் பேசணும்” என்று தந்தை சொல்ல, “சொல்லுங்க” என்று அவருடன் சோபாவில் சென்று அமர்ந்தான்.


“என்னமா?” என்று அவன் தனது தாயைப் பார்க்க, “கண்ணா ரெண்டு நாளைக்கு முன்னாடி உங்கிட்டப் பேசின மாதிரி எல்லா ஜாதகங்களையும் வெச்சுப் பொருத்தம் பாத்தோம் அதுல நாலு ஜாதகம் ரொம்பப் பொருந்தியிருக்கு அதுல உனக்குப் பிடிச்ச பொண்ண நீ தேர்ந்தெடுத்துட்டாப் போதும்” என்றவரை எதுவும் பேசாமல் பார்த்தான் ஷ்யாம் சுந்தர்.


“என்னப்பா?”


“உங்க இஷ்டம்னு சும்மா ஒரு வார்த்த சொன்னேன் அதுக்கே இந்த அளவுக்குப் போய்ட்டீங்களா?” என்று தன்னைப் பெற்றவர்களைப் பார்த்தான்.


“அப்பக் கல்யாணம் பண்ணிக்கற ஐடியா இல்லையா?” என்று தனது அத்தையின் அருகில் வந்து அமர்ந்தாள் இந்துமதி.


“இல்லாம, இவ்வளவு சீக்கிரம் எதிர்பார்க்கல அவ்வளவுதான்.”


“சரி அப்பக் கல்யாணத்த வேணும்னா கொஞ்சம் தள்ளி வெச்சுக்கலாம், ஆனா இதுல ஒரு பொண்ண செலக்ட் பண்ணிடேன் கண்ணா” என்றார் அமுதா...


“என்னப்பா ரொம்பவும் யோசிக்கற?” என்று தனது தந்தையும் கேட்க, “எல்லாரும் ஒரு முடிவோட தான் இருக்கீங்கன்னு தெரியுது” என்றான் ஷ்யாம் சுந்தர்.


“பின்ன?” என்று அவனுடைய அண்ணன் ராஜ் பிரபாகர் வர, “அப்ப நான் மட்டும் தான் இங்க மிஸ்ஸிங்கா? இது ரொம்பவும் அநியாயம்”. என்று ஸ்மிர்த்தியும் வந்து சேர்ந்தாள்.


“இது வேண்டாம்” என்று தனது கையிலிருந்த நாலு ஜாதகங்களில் ஒன்றை மட்டும் ஒதுக்கி வைத்து விட்டு மீதியை மகனிடம் நீட்டினார் அமுதா.


ஜாதகங்களுடன் போட்டோவும் இணைக்கப்பட்டிருக்க, என்னதான் பொருத்தம் இருக்கிறதென்றாலும் போட்டோவைப் பார்த்து வாழ்க்கைத் துணையைத் தேர்ந்தெடுப்பதா என்று சிரிப்பு தான் வந்தது ஷ்யாம் சுந்தருக்கு.


வேண்டாமென்று தனது தாய் ஒதுக்கி வைத்திருந்த ஜாதகத்தைக் கையிலெடுத்தவன், அதற்குப் பிறகு தான் அதனுடன் இணைக்கப்பட்டிருந்த போட்டோவைப் பார்த்தான்.


அந்த ஜாதகமாகத்தான் இருக்க வேண்டும், அதைக் காட்டி அந்தப் பெரியவர் அதாவது ஜாதகங்களைக் கொடுப்பவர் தனது தாயிடம் சொன்னது தான் நினைவுக்கு வந்தது அவனுக்கு.


‘ஒற்றைப் பெண், தாயும் மகளும் மட்டும்தான். ஏழைக் குடும்பம். கணவனிடமிருந்து விவாகரத்து வாங்கிக் கொண்டு பதினெட்டு வருடங்களாகத் தனியாக வாழ்ந்து கொண்டிருக்கிறார் என்றாலும், தனது பெண்ணைப் பிரமாதமாக வளர்த்திருக்கிறார் அந்த அம்மா.


ஆனாலும் வசதியை வைத்துப் பார்க்கும் போது அவர்கள் உங்கள் அருகில் கூட நிற்க முடியாது’ என்று அவர் சொன்னது தான் நினைவுக்கு வந்தது.


அந்த கோபால் தாத்தா முப்பது வருடங்களுக்கு மேலாகவே அந்தக் குடும்பத்திற்குப் பழக்கமானவர்.


தவறாகவோ மிகைப்படுத்தியோ அவர் எப்பொழுதுமே எதையும் சொல்பவரல்ல, அதனாலேயே அவர் கைவசம் இருக்கும் ஜாதகங்களை அவ்வப்பொழுது அவனது தாய் கேட்டு வாங்குவதும். அதோடு கடந்த ஆறு மாதங்களாகவே இடைவிடாது இந்த வேலை நடந்து கொண்டிருப்பதும் அவன் அறிந்ததே.


“என்னப்பா ஏதோ யோசனைல இருக்க?” என்று கேட்ட தனது தாயிடம், “இந்தப் பொண்ண வேணும்னாப் பாக்கலாம்மா” என்று அவர் வேண்டாமென்று ஒதுக்கி வைத்திருந்த ஜாதகத்தைக் காட்டிச் சொன்னான் ஷ்யாம்சுந்தர்.


தனது கொழுந்தனார் கொடுத்த ஜாதகத்தை வாங்கிப் பார்த்துவிட்டு “இதுவா?” என்று சற்று அதிர்ச்சியுடன் கேட்டாள் இந்துமதி.


“இந்த இடம் வேண்டாமே கண்ணா” என்று தாய் சொல்ல, ஏனென்று கேட்டான் மகன்.


“அவங்க வசதியில ரொம்பவும் குறைஞ்சவங்க, அதோட மத்தபடியும் ஒன்னும் நல்லா இருக்கற மாதிரித் தெரியலப்பா.” ஆனா பொருத்தம் இருக்குதான். அது மட்டும் இருந்து என்னத்துக்கு?” என்று அமுதா சொல்ல, “அதான நம்ம அந்தஸ்த்துக்கு ஏத்த மாதிரி இருக்க வேண்டாமா?” என்று தானும் தனது அத்தையுடன் சேர்ந்து கொண்டாள் இந்துமதி.


“ஆமா ஷ்யாம். அம்மா கைல இருக்கற மத்த ஜாதகங்கள் மூணுமே நம்ம வசதிக்கும், அந்தஸ்த்துக்கும் ஏத்த மாதிரியான இடங்கள். அதோட நம்ம குடும்பத்துல சம்பந்தம் வெச்சுக்கறத அவங்க எல்லாருமே பெருமையா நினைக்கறாங்க” என்று ஒரு தந்தையாகத் தானும் சொன்னார் கிருபாகரன்.


கை மறைவில் ஒரு கொட்டாவியை வெளியிட்டுக் கொண்டே “நான் சொன்னத வேணும்னாப் பாருங்க இல்லன்னா விடுங்க இன்னொரு வருஷம் போகட்டும்” என்று தன்னைப் பெற்றவர்களைப் பார்த்துச் சொன்னவன், “சரிப்பா எனக்குக் கொஞ்சம் வேலயிருக்கு” என்று எழுந்து கொண்டான்.


அவன் ஒன்றை நினைத்து விட்டால் அது நடக்கிறதோ இல்லையோ மற்றவர்கள் சொல்வது கண்டிப்பாக நடக்காது என்பது தெரிந்த விஷயமென்பதால், அதற்கு மேல் யாரும் எதையும் பேசாமல் மேலே ஆக வேண்டிய வேலைகளைப் பார்க்க ஆரம்பித்திருந்தார்கள்.

“நான் போகல, அவ்வளவுதான்.”


“அட என்னமா நீ? உங்கூட வேல செய்யற மாலினி கிட்ட கூடப் பேசினேன் எல்லாருமே தான் போகப் போறாங்களாமே.”


“சரி இருக்கட்டும், அதனாலென்ன?”


“அதனாலென்னவா? வயசுக்கேத்த ஆசாபாசங்களும் இருக்க வேண்டாம்? கண்டிப்பா உங்க கம்பெனில இருந்து போற டூருக்கு நீயும் போகத்தான் போற” என்று முடித்து விட்டிருந்தார் சுகந்தி.


அந்தக் குரலில் தனது தாய் சொல்லிவிட்ட பிறகு, அப்போதைக்கு மீண்டும் அதை மறுத்து எதையும் சொல்ல வேண்டாமென்று சசிரேகாவும் விட்டு விட்டாள்.


இந்த அம்மாவுக்கென்ன, முழுமையாக இரண்டு இரவுகள் மூன்று பகல்கள் இவரை மட்டும் தனியாக விட்டுச் செல்வதா.


ம்கூம். கண்டிப்பாகத் தான் போகவே கூடாதென்ற முடிவுக்கு மனதிற்குள் வந்து விட்டிருந்தாள் என்றாலும், அதைத் தாயிடம் சற்று யோசித்து அவர் ஒத்துக் கொள்ளக் கூடிய வேறு ஏதாவது காரணத்துடன் சொல்லிக் கொள்ளலாமென்று அதற்கு மேல் அப்போதைக்கு எதுவும் பேசாமல் விட்டுவிட்டாள்.


“சசி”


“சொல்லுங்கம்மா”


“இன்னைக்கு உனக்குக் கொஞ்சம் டைம் இருக்குமாம்மா?”


“எதுக்குமா?”


“கரண்ட் பில் கட்டிட்டுப் போகணும்.”


“நாளைக்கு வேணும்னாக் கட்டிடறேன்மா. இன்னும் ஒரு வாரம் டைமிருக்கே.”


“பரவாயில்லமா நாள் ஆக ஆகக் கூட்டமாயிடும், நான் வேணும்னாப் பக்கத்து வீட்டு நித்யன் தம்பிகிட்டக் குடுத்துக் கட்டச் சொல்லிடறேன்.”


“எதுக்குமா நம்மால மத்தவங்களுக்கு சிரமம்?”


“எனக்கொரு சிரமமும் இல்ல” என்ற குரலில் தாய் மகள் இருவருமே திரும்பிப் பார்த்தனர்.


“வாங்க தம்பி” என்று சுகந்தி வரவேற்க, தானும் வந்தவனை வரவேற்றாள் சசிரேகா.


“உக்கார்றதுக்கெல்லாம் இப்ப நேரமில்ல ஆன்ட்டி, நீங்க ரெண்டு பேரும் பேசிட்டிருந்த மாதிரி நான் என்னோட கரண்ட் பில்லக் கட்டத்தான் போறேன் உங்க அட்டயக் குடுத்தீங்கன்னா உங்களுக்கும் சேத்தே கட்டிடுவேன்.”


அவன் சொல்வதை மறுத்து எதையோ சொல்வதற்காக சசிரேகா வாயைத் திறக்கப் போக, அதற்குள் அவளை முந்திக் கொண்டான் நித்யன்.


ஏதாவது ஒரு உதவியவாவது நான் செஞ்சு குடுத்தாத்தான் நானும் குற்ற மனப்பான்மையே இல்லாம உங்ககிட்ட ஏதாவது உதவி கேட்டு வர முடியும்” என்றான்.


“அதுலயும் ஆன்ட்டியால எனக்கு எத்தன காரியம் ஆகுது தெரியுமாங்க? குரியர், சிலிண்டர்னு எனக்கு வர்றதையெல்லாம் வாங்கி வெச்சுடறாங்க, சமயல் செய்யும்போது ஏதாவது வேணும்னா அப்படியே ஒரு எட்டுeவந்து வாங்கிட்டுப் போய்க்கறேன். இப்படி இன்னும் எத்தனையோ” என்று அவன் சொல்லிக் கொண்டிருக்கும் போதே கரண்ட் ரீடிங் அட்டை, பணத்தோடு வந்தார் சுகந்தி.


அதை அவரிடமிருந்து வாங்கிக் கொண்டவன், இருவரிடமும் பொதுவாக ஒருமுறை சொல்லிக் கொண்டு கிளம்பிவிட்டிருந்தான்.


அவர்களுடைய வீட்டிற்கு அடுத்ததாக இருக்கும் வீட்டில் தான் நித்யனும் வாடகைக்குக் குடியிருந்தான்.


இரண்டு தங்கைகள், இரண்டு தம்பிகள் தாய் தந்தை என அவனுடையது பெரிய குடும்பம்.


கிராமத்தில் வசித்து வரும் அவனுடைய குடும்பத்திற்குத் தானே சமைத்து உண்டு சிக்கனம் பிடித்துத் தனது சம்பாத்தியத்தின் பெரும்பகுதியைப் பணமாக அனுப்பி வைத்துக் கொண்டிருந்தான்.


அவன் பார்ப்பது ஒரு பெரிய புகழ்பெற்ற தனியார் நிறுவனத்தில் மார்க்கெட்டிங் வேலை, காலையில் ஒன்பது மணிக்குக் கிளம்பினான் என்றால் இரவு பத்து பத்தரைக்குத் தான் வீடு திரும்புவான்.


அவனைப் பார்ப்பதே அரிது என்பதோடு, அப்படியே பார்த்தாலும் அளவாக இரண்டு வார்த்தைகள் மட்டும் பேசிவிட்டுச் சென்று விடுவான், அதுகூட சுகந்தியிடம் மட்டும் தான்.


அதிலும் ஆண் துணையில்லாத தனது வீட்டிற்கு, உதவும் மனப்பான்மையுடைய அந்த நல்ல இளைஞன் பக்கத்து வீட்டில் வசிப்பதே சற்று தைரியத்தைக் கொடுத்தது சுகந்திக்கு.


“அம்மா நான் வேலைக்குக் கிளம்பறேன், நீங்க வயிறு நிறைய சாப்பிட்டு மெதுவாப் போய்க் கடயத் திறங்க போதும்” என்றாள் சசிரேகா.


“சரிங்கம்மா” என்ற தாயின் பாவனையில் சிரித்துக் கொண்டே சசிரேகா செல்ல, மகள் கண்ணை விட்டு மறையும் வரை பார்த்துக் கொண்டிருந்து விட்டே வீட்டிற்குள் வந்தார் சுகந்தி.


ஓய்வே இல்லாமல் ஒவ்வொரு நாளும் சந்தோஷமாக உழைக்கும் மகளை நினைக்கப் பெருமையாக இருந்தது அவருக்கு.


அவர்களுடையதும் வாடகை வீடு தான், வீட்டின் முன் பகுதியைக் கடையாக்கி இருந்தார்கள். காயின் டெலிபோன் பூத், கொஞ்சம் ஸ்டேஷனரி பொருட்கள் மற்றும் இவற்றோடு ஒரு பெட்டிக் கடைக்கான பொருட்கள் கொஞ்சமும் இருந்தன.


அவர்களது வீடு இருப்பது ஒரு புறநகர்ப் பகுதி, அங்கு மொத்தமாகவே ஒரு நூறு வீடுகளுக்குள் தான் இருந்தன.


கடையிலிருந்து வரும் மாத வருமானம் கிட்டத்தட்ட வீட்டு வாடகைக்கு மட்டும் தான் சரியாக இருந்தது,


மற்றபடி வீட்டுச் செலவு, பால், எல்.ஐ.சி, பஸ் செலவு என அனைத்திற்குமே சசிரேகாவுடைய சம்பளம் தான் உதவியது.


நிலைமை இப்படியே போய்க் கொண்டிருந்தால் மகளை எப்படித் திருமணம் செய்து கொடுப்பது என்ற கவலை சில வருடங்களாக அவருக்கு நிறையவே வந்து விட்டிருந்தது.


கூடவே தன் சுகத்திற்காக மகளுடைய வாழ்க்கையைப் பலி கொடுப்பதைப் போன்ற ஒரு வலியும்.


அவருடைய கவலைக்கும் பொருள் இருந்தது, அந்த அளவிற்கு நிறைய விஷயங்களில் அவருடைய மகள் தன் சுகத்தைப் பெரிதாக எடுத்துக் கொள்ளாமல் தன்னுடைய தாய்க்காகவே எப்பொழுதும் பார்த்துப் பார்த்து அனைத்தையும் செய்து கொண்டிருந்தாள்.


அன்று அலுவலகத்தில் தன்னிடத்திற்குச் சென்று ஹேண்ட் பேக்கை வைக்கும் போதே அனைவரும் வந்து விட்டிருந்ததைக் கண்டாள் சசிரேகா, கூடவே தனக்காக அவர்கள் காத்துக் கொண்டிருப்பதையும்.


“என்ன சசி நீ என்ன டிஸைட் பண்ணியிருக்க?” அனைவருக்கும் பொதுவாக ஒரு குட்மானிங் சொன்னவள், “எதப்பத்தி?” என்று கேட்டாள்.


“ம், டூருக்குப் போறதப் பத்தி.”


“பாக்கலாம்” என்றாள் சசிரேகா.


“போடி நீ வரலேன்னா நல்லாவே இருக்காது.”


“கண்டிப்பா வர ட்ரை பண்றேன் மாலினி.”


“ஓ அப்ப நீ வரக் கூடாதுன்னு டிஸைட் பண்ணிட்டேங்கறது நல்லாத் தெரியுது” என்றாள் அவள்.


தனக்கு மட்டும் என்ன ஆசையே இல்லையா, தனது தாயைப் போலவே இவர்களும் பேசுகிறார்களே என்று நினைத்தவளுக்கு சிரிப்புத் தான் வந்தது. ஏற்கனவே சம்பாதிக்கும் பணத்தில் பெரும்பகுதி குடும்பச் செலவுகளுக்கே சரியாகிவிடுகிறது...


எவ்வளவோ சிக்கனமாக மூன்று வருடங்கள் சேமித்திருந்தும் கூட, சசிரேகா ஆசைப்பட்டபடி ஒரு ஸ்கூட்டியை வாங்கிக் கொள்வதற்கு ஒரு ஐந்தாயிரம் ரூபாய் துண்டு விழுந்தது.


இப்பொழுது சுற்றுலாவுக்கு மட்டும் செல்லாமல், கூடவே மேலும் சில மாதங்களும் சேமித்துவிட்டால் தனது நீண்ட நாளைய கனவான ஸ்கூட்டியை வாங்கியே விடலாமென்பதில் சசிரேகாவுக்கு எந்த சந்தேகமும் இருக்கவில்லை.


காலையில் வேலைக்குப் போவதில் ஆரம்பித்து, மாலையில் வீடு போய்ச் சேரும் வரை இடையில் இன்னும் எத்தனையோ வேலைகளுக்கு ஒவ்வொரு நாளும் அவள் படும் சிரமம் உண்மையிலேயே மிகவும் அதிகம், அந்த அளவிற்கு அவளது வீடு இருக்கும் பகுதிக்கு ஒரு சில பேருந்துகள் மட்டுமே இருப்பதோடு அதுவும் சில குறிப்பிட்ட நேரத்திற்கு மட்டும் தான் இருந்தன.


அனைத்திற்கும் மேலாக மூன்று நாட்கள் தனது தாயைப் பிரிவதைப் பற்றியும் அவளால் சிறிதும் நினைத்துப் பார்க்க முடியவில்லை.


தான் செல்லக் கூடாது என்பதற்காக சசிரேகா இப்படி இன்னும் எத்தனையோ காரணங்களை மனதிற்குள் அடுக்கிக் கொண்டிருந்தாலும், கடைசியில் அவள் சுற்றுலாவுக்கு செல்லும்படிதான் நேர்ந்தது.


சந்தோஷமாக சுற்றுலாவிற்குச் செல்லும் மகளை வழியனுப்பி விட்டு வந்த சுகந்தி, சிறிது நேரத்தில் நின்று விடப் போகும் தண்ணீரை வேகமாக செடிகளுக்குப் பாய்ச்சுவதில் முனைந்தார்.


சில நிமிடங்கள் தான் சென்றிருக்கும் திடீரென வேர்த்து விறுவிறுத்துப் போய் அமர்ந்து விட்டவரை, தானும் வெளியே செடிகளுக்குத் தண்ணீரைப் பிடித்து ஊற்றிக் கொண்டிருந்த நித்யன் பார்த்துவிட்டு “என்ன ஆன்ட்டி?” என்று வேகமாக அருகில் ஓடி வந்தான்.


“என்னவோ தெரியலப்பா கொஞ்சம் ஒரு மாதிரியிருக்கு” என்று அவர் நெஞ்சைப் பிடித்துக் கொண்டு பேச முடியாமல் சிரமப்பட, அவர் தடுத்தும் கேட்காமல் ஓடிப் போய் அடுத்த வீதியிலிருக்கும் தனக்குத் தெரிந்த கால் டேக்ஸி ஒன்றை சில நிமிடங்களில் அழைத்து வந்திருந்தான் நித்யன்.


அப்படியே அடுத்த கால் மணி நேரத்தில் சுகந்தியை அருகிலிருக்கும் ஒரு மருத்துவமனைக்கும் அழைத்துப் போயிருந்தான். “எனக்கு எதுவுமில்ல தம்பி, அப்போதைக்கு இப்பக் கொஞ்சம் பரவாயில்ல பேசாம இப்படியே வீட்டுக்குப் போயிடலாமே” என்று தன்னிடம் சொன்ன ஆன்ட்டியைப் பார்த்து “கொஞ்சம்தான ஆன்ட்டி, ஒரு செக்கப் மட்டும் பண்ணிக்கிட்டா மீதியும் சரியாயிடம், ஃப்ரீயா இங்க உக்காருங்க” என்று ஆசுவாசப்படுத்தினான் நித்யன்.


மூன்றாம் நாள் சுற்றுலாவை முடித்துக் கொண்டு மகள் திரும்பி வந்த போது, சிரித்த முகத்துடன் அவளை வரவேற்றார் சுகந்தி.


“என்னமா ரொம்ப சந்தோஷமா இருக்கீங்க?”


“அது சரிதான், வாடாம்மா பசியோட வந்திருப்ப குளிச்சுட்டு வந்து முதல்ல சாப்பிடு. அப்புறம் டூர் ஜாலியா இருந்ததா?”


“ஓ ரொம்ப ரொம்ப, முதல்ல உங்க சந்தோஷத்துக்கான காரணத்த சொல்லுங்களேன்.”


“சொல்றேன், நீ கை கால் அலம்பிட்டாவது வந்து சாப்பிடு.”


என்னவாக இருக்கும் என்ற யோசனையுடனேயே, “இதோ வர்றேன்” என்று சென்றாள் சசிரேகா.


மகள் சற்றே நகர்ந்ததும், அவ்வளவு நேரம் பேசியதே ஒரு பெரிய பாரமாக அப்படியே அமர்ந்து விட்டார் சுகந்தி.


சில நிமிடங்களில் திரும்பி வந்த மகளுக்குத் தயாராக இருந்த டிபனைப் பறிமாறினார்.


“சுத்தமாவே பசியே இல்ல ஆனா நீங்க விட மாட்டீங்களே” என்றவள், “நீங்க பேசாம உக்காருங்கம்மா. எனக்கு நான் எடுத்து வெச்சுக்கூட சாப்பிட்டுக்க மாட்டேனா?” என்று செல்லமாகத் தாயைக் கடிந்து கொண்டாள்.


“அது சரிதான்” என்று தானும் ஒரு சேரில் அமர்ந்து கொண்ட தாயிடம், “என்னமா சந்தோஷமான விஷயம் சொல்லுங்களேன்” என்றாள்.


“முதல்ல சாப்பிடுமா.”


தாயின் செய்கை சற்று வித்யாசமாக இருக்க, பேசாமல் சாப்பிடுவதில் முனைந்தாள் சசிரேகா.


சில வினாடிகளில் “கோபால் தாத்தா வந்துட்டுப் போனார்மா” என்று மகளைப் பார்த்தார் அவர்.


“எதுக்கு?” என்று சற்று எரிச்சலுடன் பட்டென்று கேட்டவள், தாயின் பார்வையில் “இல்ல அவர் அவசியமில்லாம வரமாட்டாரே அதனால கேட்டேன்” என்றாள்.


“ஆமா அவசியத்தோட தான் வந்துட்டுப் போனார். உன் ஜாதகத்தை ரெண்டு மூணு இடங்கள்ள குடுத்திருக்கார். அதுல ஒரு இடத்திலிருந்து வர்ற வாரம் உன்னப் பொண்ணுப் பார்க்க வர்றாங்களாம்.”


“என்னமா இது?”


“எது?”


“இப்ப எனக்கொன்னும் கல்யாணம் வேண்டாம்.”


“ஏன்?”


“வேண்டாம்னா வேண்டாம். அவ்வளவுதான்.”


“பின்ன எப்பப் பண்ணிக்குவ?”


“அதெல்லாம் தெரியாது. ஆனா இப்ப வேண்டாம்.”


“என்னடி இப்ப வேண்டாம்? நீதான் எனக்கு ஒரு பெரிய கவலையா இருக்க. உனக்கு மட்டும் ஒரு கல்யாணத்தப் பண்ணி வெச்சுட்டேன்னா, நான் எவ்வளவு நிம்மதியா இருப்பேன் தெரியுமா.”


“இந்த ஒரு விஷயத்துல நான் சொல்றத நீ கண்டிப்பாக் கேட்டுத் தான் ஆகணும்.”


“தயவுசெஞ்சு சொன்னாக் கேளுங்கம்மா.”


“முடியாதுமா என்னால எதையும் கேக்க முடியாது. இந்த விஷயத்துல நான் சொல்றது நீ கேட்டுத்தான் ஆகணும். எப்ப உன்னப் பாக்க வர்றாங்கன்னு சொல்றதுக்காக அந்தத் தாத்தா இப்பக் கொஞ்ச நேரத்துல வருவார், நீ சிரிச்ச மாதிரி அவருகிட்ட பேசற சொல்லிட்டேன்.”


“எனக்குக் கொஞ்சம் ஒரு மாதிரியிருக்கு நான் போய் ரெஸ்ட் எடுக்கறேன்” என்று சொல்லிவிட்டு அவளுடைய தாய் சென்ற திசையையே சாப்பிடவும் மறந்து பார்த்துக் கொண்டிருந்தாள் சசிரேகா.

